
BENGKEL SMARTPLS PERKASA KEMAHIRAN ANALISIS DATA WARGA AKADEMIK SLCP

UUM ONLINE: Pusat Pengajian Bahasa, Tamadun dan Falsafah (SLCP), Universiti Utara Malaysia (UUM) melalui Jawatankuasa
Penyelidikan, Perundingan dan Seminar telah menganjurkan Bengkel Pengenalan Analisis Data Menggunakan SmartPLS (Siri 1) bagi
memberi pendedahan kepada warga akademik mengenai penggunaan Partial Least Squares Structural Equation Modeling (PLS-SEM)
dalam penyelidikan kuantitatif.
 
Bengkel yang berlangsung di Bilik Mesyuarat Utama (BMU), SLCP itu dikendalikan oleh Pensyarah Kanan, Pusat Pengajian Sains
Kuantitatif (SQS), Dr. Mazlan Mohd Sappri dan disertai seramai 20 peserta.
 
Bengkel tersebut memberi penekanan kepada pemahaman konsep asas PLS-SEM serta penggunaan SmartPLS 4 sebagai alat untuk
menganalisis dan menguji hubungan antara konstruk dalam sesuatu model penyelidikan.

Sepanjang bengkel, peserta dibimbing secara hands-on bermula daripada proses membangunkan model kajian, mengenal pasti konstruk
dan pemboleh ubah, memasukkan data sehingga menjalankan analisis menggunakan SmartPLS 4.
 
Sebagai latihan praktikal, peserta menggunakan set data berkaitan Zakat on Touch, sebuah aplikasi perkhidmatan zakat, bagi memahami
proses penilaian sesuatu aplikasi berdasarkan persepsi pengguna. Peserta turut mempelajari cara membaca hasil analisis serta
mengenalpasti red flags yang memerlukan penelitian lanjut dalam penilaian sesuatu model.
 
Timbalan Dekan Penyelidikan dan Inovasi, SLCP, Prof. Madya Dr. Solahuddin Abdul Hamid berkata, pendedahan kepada kaedah analisis
seperti PLS-SEM penting kepada pensyarah bukan sahaja untuk penyelidikan sendiri, malah dalam menjalankan tanggungjawab sebagai
penyelia.
 

“Sekurang-kurangnya pensyarah perlu mempunyai pengetahuan asas tentang kaedah analisis ini supaya mereka mempunyai kefahaman
yang mencukupi untuk membimbing dan menyelia pelajar yang menggunakannya dalam penyelidikan.
 
“Walaupun SmartPLS merupakan sesuatu yang baharu bagi sebahagian peserta, mereka menunjukkan komitmen untuk mengikuti proses
analisis dari peringkat awal dan mencuba sendiri setiap langkah yang ditunjukkan oleh penceramah,” katanya.
 
Penganjuran Bengkel Pengenalan Analisis Data Menggunakan SmartPLS (Siri 1) ini merupakan antara usaha SLCP untuk



memperkukuhkan kompetensi penyelidikan dalam kalangan warga akademik serta meningkatkan keupayaan pensyarah dalam
penyelidikan kuantitatif dan penyeliaan pelajar.

